
Il sez aint il cussagl
federal tocca a la pld

■ (cp) Venderdi passà ha nominà la
fracziun pld da las chambras federalas
duos persunalitats sco successur da
Hans-Rudolf Merz a man da l’assamblea
federala. Cun Karin Keller-Sutter e Jo-
hann Schneider-Ammann ha ella pudü
propuoner duos candidats cumpetents
ed excellents chi correspuondan fich
bain a las pretaisas. La PLD.Ils Liberals
Grischun salüda quista decisiun clera e
svelta da la fracziun a Berna.

La PLD.Ils Liberals ha ün’idea fich
clera in quist connex: Daspö 1959 es
miss insembel il cussagl federal tenor
l’uschèditta fuormla magica. Las trais
partidas plü grandas han duos sezs, la
quarta ün sez. La basa da partenza es cle-
ra: Cun 17,7% es la pld la forza politica
sülla terza posiziun. Ella ha implü grand
success sco forza liberala aint ils chantuns
ed aint in votumaziuns. La pld po dama-
ja pretender d’occupar eir inavant il sez
dvantà liber. Vi da quista pretaisa nu mü-
dan nöglia las attachas da la pps e dals
verds.

La PLD.Ils Liberals appellescha a l’as-
samblea federala da respectar il princip
da la concordanza e da la fuormla magi-
ca e da sustgnair ils candidats ufficials da
la pld.

Treis prelecziuns
a Tusaun

■ (cp) La biblioteca regiunala a Tusaun
envida ina autura e dus auturs grischuns
a prelecziuns ord lur ovras novas. L’en-
tschatta fa Linard Candreia quei vender-
dis, ils 10 da settember allas 20.00. El
vegn a preleger ord «Zurück nach Mar-
morera», ina historia d’emigraziun.
Gievgia, ils 30 da settember suonda Eli-
sabeth Mascheroni cun l’ovra «Ignazio»,
in roman biografic ambientaus ell’En-
giadina ed ella Valtlina. La tiarza pre-
lecziun ha liug gievgia, ils 28 d’october
cun Erhard Brenn che presenta «Im
Schatten der gelben Nebel», in’ovra che
semova denter science-fiction, esoterica
e praula moderna. Las seradas litteraras
han mintgamai liug en biblioteca (Neu-
dorfstrasse 76).

Ciclus da la vita
Dis europeics dal monument ils 11 ed ils 12 da settember 2010

■ (cc) Ils dis europeics dal monument,
che han lieu ils 11 ed ils 12 da settem-
ber 2010, porschan in program multifar.
En il Grischun sa concentreschan las
occurrenzas principalmain sin la vi-
schnanca da Tavau. A chaschun dals
17avels dis europeics dal monument en-
vida la tgira da monuments ad in viadi
d’exploraziun tar bains culturals ch’èn
colliads cun il tema «Ciclus da la vita»:
lieus ed edifizis – scolas, ospitals, mu-
seums, baselgias, santeris – che dattan la
tempra al mintgadi en in ambient cultu-
ral e che paran d’ans esser bain enconu-
schents, che nus n’enconuschain dentant
savens tuttina betg propi. Els raquintan,
co tractar ils temas centrals da la vita: na-
schientscha – plaschair – mal – mort.

En il Grischun sa concentreschan las
occurrenzas dals dis dal monument prin-
cipalmain sin la vischnanca da Tavau.
Preschentads vegnan differents bains
culturals che han cuntanschì – sco in-
cumbensas da construcziun publicas –
in’auta qualitad planisatorica ed archi-
tectonica e che caracteriseschan en mo-
da decisiva il maletg actual dal lieu.

Ils dis europeics dal monument ve-
gnan averts uffizialmain sonda, ils 11 da
settember 2010 a las 11.00 tras Hans Pe-
ter Michel en la chasa communala a Ta-
vau Plaz. A l’occurrenza d’avertura dis-
curran plinavant Christian Rathgeb, an-
teriur president dal cussegl grond e pre-
sident da la Societad per la perscruta-
ziun da la cultura grischuna, sco er Mar-
cus Casutt, tgirader chantunal da monu-
ments. L’occurrenza vegn accumpagna-
da da la Scola da musica da Tavau.

Sonda, ils 11 da settember da las
13.00 fin las 17.00 sco er dumengia, ils
12 da settember da las 11.00 fin las 16.00
han lieu a Tavau differents guids. Tran-
ter auter pon ins visitar la staziun da Ta-

vau Plaz, il museum Kirchner, la basel-
gia da son Gion cun sias fanestras da Gia-
cometti sco er l’albiert per la giuven-
tetgna. Plinavant vegnan purschids in gir
tras Tavau sco er in’occurrenza davart
l’architect Rudolf Gaberel. Preschentadas
vegnan er las minieras al Silberberg.
In’occurrenza en il Grischun ha ultra da
quai lieu en la claustra son Jon a Müstair.

Infurmaziuns detagliadas davart las
singulas occurrenzas en il Grischun e
l’entir program dals dis europeics dal
monument stattan a disposiziun sin la
pagina d’internet www.denkmalpflege.
gr.ch.

Dapi ch’el è vegnì realisà l’emprima
giada l’onn 1994 è quest di sa svilup-
pà a l’occurrenza la pli gronda en il
sectur da la sensibilisaziun per il man-
tegniment da bains culturals. L’occur-
renza ha la finamira da svegliar tar in
vast public l’interess per ils bains cul-
turals e per lur mantegniment. Las vi-
sitas dal di dal monument vegnan or-
ganisadas en emprima lingia dals posts
spezialisads federals, chantunals e mu-
nicipals per la tgira da monuments e
per l’archeologia. Els tschernan min-
tga onn ils objects, contacteschan las
proprietarias ed ils proprietaris ed or-

ganiseschan ils guids e las occurrenzas
al lieu.

Il center Nike è responsabel per
la coordinaziun da las var 200 occur-
renzas en l’entira Svizra, per la lavur
naziunala da medias e da publicitad
sco er per la publicaziun dal program
en furma da broschura ed en l’inter-
net.

Il di europeic dal monument è ina
manifestaziun culturala che vegn lan-
tschada uffizialmain dal cussegl da
l’Europa. El vegn er sustegnì da l’U-
niun europeica. Il di dal monument ha
lieu en 48 pajais europeics.

Als dis europeics dal monument pon ins visitar tranter auter era la staziun da Tavau Plaz. FOTO TH. GSTÖHL

Sils fastitgs da «Emergency Room» e «Dr. House»
9. Camp grischun da teater per affons

■ (cp) Era uonn ha il Camp grischun da
teater per affons e giuvenils liug, il
camp che stat sut il padrinadi dall’U-
niun grischuna pil teater (BVV-UTP-
AGT). El ha liug dils 10 tochen ils 16
d’october 2010 a Vignogn ella biala Val
Lumnezia. Ed ei para da daventar
in’jamna fetg interessanta per partici-
pontas e participonts: il tema ein se-
rias da spital. Sco finiziun vegn pre-
sentau in Musical da spital. Gia per la
novavla gada ein affons e giuvenils da 10
tochen 18 onns dil Grischun e dalla Bas-
sa envidai da separticipar al Camp gri-
schun da teater. Entochen ussa han ils
camps giu liug ella Val Sinestra, uonn
vegn il camp organisaus per l’emprema
ga a Vignogn. Leu vegn la casa Sentupa-
da transformada per in’jamna en in spi-
tal da teater, il tema provisoric dil camp
ei «Emergency … il proxim, per pla-
scher!» Denton buca la veta da spital
mintgaton tresta cun squetras, saung e
mieds da desinfectar duei star el center.
La menadra dil camp, la pedadoga da
teater Judith Kunfermann, formulescha
ei aschia: «Daco buca schar cular empau
colur rosa ord il sitget da substanzas nu-
tritivas el baghetg grisch che fa magari te-
ma?» Quei ei lu exact quei che spetga las
participontas ed ils participonts giuvens:
Ei vegn elaborau differentas scenas dil
mintgagi el spital aschia sco ins enconu-
scha quei dallas serias da televisiun
«Emergency Room» e «Dr. House». Ei ha
pia bia spazi per humor e romantica. Ed
era il temps liber sa ins dedicar al tema
dil camp: In salun da bellezia procura
ch’ins resti frestgs, in program da sport
promova la buna fuorma ed in cuors da
massar ils mauns augmenta il beinstar.

«Il proxim, per plascher!»:
In musical da spital sco finiziun

La veta da camp duei buca mo secumpo-
ner dad exercezis ed emprovas. L’jamna
da camp vegn terminada cun ina presen-
taziun finala, quei ils 16 d’october 2010
a Cuera. Per quella presentaziun vegn
formau ord las scenas elaboradas in toc
entir, per aschia saver presentar in musi-
cal da spital. Quei musical duei esser
«leghers, absurds, romantics e segir sen-
za dolurs», empermetta Judith Kunfer-

mann. Per affons eis ei ina biala expe-
rientscha da saver presentar igl exercitau
avon publicum e da terminar il camp cul
punct culminont.

S’annunziar ussa
Menar il camp meinan forzas cumprova-
das ch’ein strusch semidadas dapi igl em-
prem camp. Ina gruppa extendida dil
Teater d’affons e giuvenils zapperlot da
tschun persunas vegnan a menar il camp.
La menadra Judith Kunfermann vegn

denter auter era sustenida uonn dil pe-
dadog da teater Beni Müller e dalla can-
tadura da jazz Bettina Klöti. Interessents
san s’annunziar ussa, ei ha aunc plaz. La
menadra dil camp renda denton attent a
suandonts effects secundars: «Notgs da
camp senza sien ed il prighel da daven-
tar dependents dil camp da teater».

Ulteriur sclariment ed in formular d’annunzia
dat ei tier Judith Kunfermann (081 253 36 39 ni
judith@zapperlot.ch). (BVV-UTP-AGT)

Gia per la novavla
gada ein affons e
giuvenils da 10 to-
chen 18 onns dil
Grischun e dalla
Bassa envidai da
separticipar al
Camp grischun da
teater a Vignogn.

